
Àṣamọ̀ 

Ọ̀nà ìbéèré àti ìtẹnumọ̀ jẹ́ ìgbésẹ̀ gírámà-onidàrọ́ olófin méjì tí a fi ìdí rẹ̀ múlẹ̀ nínú Yorùbá àjùmọ̀lò 

èyí tí a ti ṣàlàyé nínú ìwádìí yìí. Síbẹ̀síbẹ̀, gẹ́gẹ́ bí ìmọ̀ aṣewádìí, ìwọ̀nba díẹ̀ ni a mọ̀ nípa nǹkan 

wọ̀nyí ní ìpèdè Ìjerò àti Mọ̀bà àwọn ìpèdè méjì tí ó wà ní àárín gbùngbùn Yorùbá. Ìwádìí yìi ṣe 

àyẹ̀wo ìpìlẹ̀ ọ̀nà ìbéerè àti ìtẹnumọ̀ ní ìpèdè Ìjerò àti Mọ̀bà pẹ̀lú àfiwé àwọn ìgbésẹ̀ wọ̀nyí pẹ̀lú èdè 

Yorùbá àjùmọ̀lò. Ìwádìí yìí ṣe àfihàn díẹ̀ nínú àwọn ìjọ̀ra àti ìyàtọ̀ tí ó wà láàárìn àwọn ẹ̀ka èdè 

méjèèjì. Bí ó ti rí ní Yorùbá àjùmọ̀lò, ọ̀rọ̀ ìbéèrè ní èdè Yorùbá ń wáyé lẹ́yìn wúnrẹ̀ tí à ń ṣe ìtẹnùmọ́ 

rẹ̀ gẹ́gẹ́ bí ó ṣe rí nínú Yorùbá àjùmọ̀lò. Lákòòtán, gẹ́gẹ́ bí ó ti rí ní Yorùbá àjùmọ̀lò, ìbáṣepọ̀ wà 

láàárín síńtáàsì ọ̀nà ìbéèrè àti ìtẹnumọ̀ ní ìpèdè Ìjerò àti Mọ̀bà nítorí pé àwọn méjèèjì ni ó ń lo atọ́ka 

fún ìṣèbéèrè àti ìtẹnumọ́ wọn. Ìwádìí yìí jẹ́ kí a mọ bí àwọn ẹ̀ka ède méjèèjì yìí ṣe ń ṣe ìbéèrè àti 

ìtenumọ́ wọn. 

 

Kókó-ò ̣̀rò ̣̀: àgbéyẹwò, àpólà, ìbéèrè, ìpèdè, síńtáàsì 

 

1. Ìfáàrà 

Èdè Yorùbá jẹ́ ọ̀kan lára àwọn èdè tí ó gbajú gbajà láàárín àwọn èdè ìyókù ní àgbáye. Ọ̀kan pàtàkì 

lára èdè orílẹ̀ èdè Nàìjíríà ni èdè Yorùbá jẹ́. A lè rí àwọn tí wọ́n ń sọ èdè yìí ní orílẹ̀ èdè mìíràn ní 

apá ìwọ̀ oòrùn Áfíríkà àti ní ilẹ̀ aláwọ̀ funfun. 

 

Opadotun (2000) sọ pé ohun kan pàtó tí ó ṣe ni ní kàyéfì nípa èdè Yorùbá ni wí pé kò sí ẹni tí ó lè 

sọ pàtó ibi tí orúkọ náà ti ṣàn wá bí agbada omi, ọ̀pọ̀lọpọ̀ kàn gbìyànjú láti fi òye gbé ọ̀rọ̀ náà kí 

wọn sì sọ tiwọn ni. 

 

Olumuyiwa (1994) sọ pé gẹ́gẹ́ bí èdè àgbáyé ṣe ní ẹ̀ka èdè lọ́kanòjọ̀kan, bẹ́ẹ̀ náà ni èdè Yorùbá ní 

àwọn ẹ̀ka èdè tirẹ̀.  káàkiri ilẹ̀ ayé ni èdè kọ̀ọ̀kan ti ní ẹ̀ka èdè. Èdè kan kò dára ju èkejì lọ, bákan 

náà ni olórí ẹ̀ka èdè kan tàbí ẹ̀ka èdè lọ́kan-ò-jọ̀kan kò dára ju ara wọn lọ. Iṣẹ́ tí a ń fi  olórí ẹ̀ka 

èdè ṣe náà ni à ń fi ẹ̀ka èdè kọ̀ọ̀kan ṣe.  

 

Awobuluyi (1998) ṣàlàyé pé èdè kọ̀ọ̀kan ni ó máa ń ní ẹ̀ka èdè tirẹ̀; kò sì sí iye ẹ̀ka èdè tí èdè kan 

gbọ́dọ̀ ní. Ohun tí ó dájú ni pé àwọn ẹ̀ka èdè bẹ́ẹ̀ sáábà máa ń pọ̀. Àwọn àwùjọ tí ó dó ti ara a máa 

gbọ́ ẹ̀ka èdè ara wọn ní àgbọ́yé.  

 

Iṣẹ́ ìwádìí yìí wa fún lati wòye bí síńtáàsì ìpèdè Ìjeró àti Mọ̀bà ṣe rí. Ìyàtọ̀ àti ìjọra ti o wà láàárín 

ẹ̀ka èdè méjèèjì ni iṣẹ́ ìwádìí yìí yóò wò. Àfojúsùn fún ìwádìí yìí yóò jẹ́ fún bí ẹ̀ka èdè méjèèjì tí à 

ń gbé yẹ̀wò ṣe ń ṣe ìtẹnumọ́ gbólóhùn àti ọnà tí wọ́n ń gbà béèrè ìbéèrè . 

Bí a bá wò èdè lápapọ̀, ọ̀nà tí à ń gbà ṣe ìtẹnumọ́ nínú èdè yàtọ̀ sí ara wọn. Èdè Yorùbá máa ń ṣe 

ìtẹnumọ́ pẹ̀lú wúnrẹ̀ “ni”. Ìdí tí a fi ń ṣe ìtẹnumọ́ nínú èdè ni láti mú kí ìtumọ̀ gbólóhùntí à ń ṣe 

ìtẹnumọ́rẹ̀ lọ́ọ̀rìn. 

 

Ní ọ̀nà kejì ẹ̀wẹ̀, fún ọ̀nà tí à ń gbà ṣe ìbéèrè, a ṣe àwárí oríṣiríṣi gbólóhùn ìbéèrè  bíi ìbéèrè 

bẹ́ẹ̀ni/bẹ́ẹ̀kọ́, ìbéèrè pèsì jẹ,  àti bẹ́ẹ̀  bẹ́ẹ̀ lọ.  Bí ó tilẹ̀ jẹ́ pé oríṣiriṣi ìbéèrè ni ó wà, ìbéèrè  bẹ́ẹ̀ni/ 

bẹ́ẹ̀kọ́ àti ìbéèrè onídahùn alálàyé ní ìpèdè Ìjerò àti Mọ̀bà ni a fẹ́ gbé yẹ̀wò. Irú ìbéèrè yìí fẹ́ kí ẹni 

tí a  béèrè ìbéèrè lọ́wọ́ rẹ̀ fèsì  bí ó  bá ṣe wòye ọ̀rọ̀. Ní Yorùbá  àjùmọ̀lò atọ́ka fún ìbéèrè onídahùn 

alálàyé ni ibo, ta, kí, èló, èwo, mélòó. Ibeèrè bẹẹ́ ni/bẹ̀ẹ́ kọ́ jẹ́ ìbéèrè tí à ń lo idáhùn bẹ́ẹ̀ ni/bẹ́ẹ̀ kọ́ 

fún.  Atọ́ka fún ìbéèrè  bẹ́ẹ̀ ni/bẹ́ẹ̀ kọ́ ni ṣé, ǹjẹ́, ha, àbí ṣèbí, ni, bí, àti ha....bí.   

Àfojúsùn àpilẹ̀kọ yìí ni láti ṣe àgbéyẹ̀wò ìyàtọ̀ àti ìjọra tí ó wà nínú gbólóhùn àfiyèsí  alátẹnumọ́ 

àti ọ̀nà ìṣèbéèrè ìpèdè Ìjerò àti Mọ̀bà. 

 Èròǹgbà ìwádìí yìí ni láti ṣe àgbéyẹ̀wò bí àwọn ẹ̀ka èdè méjèèjí ti à ń gbé yẹ̀wò ṣe ń ṣe ìtẹnumọ́ 

ní ẹ̀ka èdè wọn. A óò ṣe àyẹ̀wò atọ́ka ìitẹnumọ́ fún ẹ̀ka èdè méjèèjì.  

 

1.1. Àgbéyẹ̀wò iṣẹ́ àwọn aṣíwájú 

Ọ̀pọ̀lọpọ̀ àwọn onímọ̀ èdè ni wọ́n ti fi èrò wọn han lórí síńtáàsì èdè. Ní ìpin yìí, àgbéyẹ̀wò wa yóò 

pín sí ọ̀nà méjì, a óò ṣe àgbéyẹ̀wò gbólóhùn àkíyèsí alátẹnumọ́ àti ìṣèbéèrè èdè Yorùbá. 

 

1.1.1. Àgbéyẹ̀wò iṣẹ́ aṣíwájú lórí gbólóhùn àkíyèsí alátẹnumọ́  

Susie (2006) gbà pé ìtẹnumọ́ jẹ́ ọ̀nà tí a fi ń sàmì sí àlàyé nínu ìbánisọ̀rọ̀. Ó ń pín gbólóhùn sí 

ìtẹnumọ́ àtiìgbèrò tí ó wà ní ìbámu pẹ̀lú àlàyé àtẹ̀yìnwá. Atọ́ka ìtẹnumọ́ ọ̀pọ̀lọpọ̀ ède ni ó yàtọ̀ só 

ara wọn. 

 

Bamgbose (1990) ṣàlàyé pé gbólóhùn àkíyèsí alátẹnumọ́ jẹ́ èyi tí a fi máa ń pe àkíyèsí sí fọ́nrán 

ìhun tàbí odiidi gbólóhùn. Ó sọ pé àwọn fọ́ńrán ìhun gbólóhùn tí a lè ṣe àkíyèsí wọn ni olùwà, àbọ̀, 

ẹ̀yán, olórí ọ̀rọ́ ìṣe àti àpọ́nlé, ẹ̀rún “ni” ni à sì máa ń fi ṣe atọ́ka gbólóhun náà. 

 

Arokoyo (2018) sọ pé gbólóhùn àkíyèsí alátẹnumọ́ ni ọ̀nà tí à ń gbà ṣe ìtẹnumọ́ wúnrẹ̀n kan nínú 

gbólóhùn. Ìtẹnumọ̀ tọ́ka sí àlàyé tí ó wà nínú gbólóhùn ọ̀rọ̀ náà láti olùsọ si olùgbọ́. Ó jẹ́ ohun tí ó 

ń ṣiṣẹ́ ìdámọ̀ nínú gbólóhùn. 

 

Olaogun (2018) gbà pé gbólóhùn alátẹnumọ̀ jẹ́ ẹ̀yà síńtáàsì gbogbogbò, ìyẹn ni p;e kò sí èdè àgbáyé 

tí kò ní ọ̀nà tí wọ́n ń gbà ṣe ìtẹnumọ́ fún ọ̀rọ̀ wọn. Síbẹ̀síbẹ̀, ọ̀nà tí wọ́n ń gbà ṣe ìtẹnumọ́ yàtọ̀ sí 

arar wọn. Àwọn èdè kan ń ṣe ìtẹnumọ́ nípa lílo mọ́fíìmù kan nígbà ti àwọn mìíràn ń lo àkojọpọ̀ 

ọ̀rọ̀. 

 

Gbólóhùn àkíyèsí alátẹnumọ́ jẹ́ ohun èlò síńtáàsì níbi tí a ti máa ń ṣe ìgbésíwájí fún àpólà orúkọ  

nínú gbólóhùn, èyí ni pé ẹyọ ọ̀rọ̀ kan tí a ṣe ìtẹnumọ́ fún máa ń wà ní iwájú nínú gbólóhùn. A lè ṣe 

ìtẹnumọ́ fún ọ̀rọ̀ orúkọ, ọ̀rọ̀ ìṣe àti ọ̀rọ̀ àpọ́nlé. Ohun tí ó ṣe gúnmọ́ ni pé ìtẹnumọ́ níí ṣe pẹ̀lú àlàyé 

tàbí kí a mú kí wúnrẹ̀n kan ṣe pàtàkì nínú gbólóhùn. Bí ó tilẹ̀ jẹ́ pé oríṣiríṣi  àwọn onímọ̀ ni ó ti ṣiṣẹ́ 

lórí gbólóhùn àkiyèsí alátẹnumọ́ ni ẹ̀ka èdè Èkìtì tí wọn sì ti jẹ́ kí a mọ̀ pé atọ́ka ìtẹnumọ́ ní ẹ̀ka 

èdè Èkìtì ni ni, li àti ki. 

1.1.2. Àgbéyẹ̀wò iṣẹ́ ṣíwájú lórí gbólóhùn ọ̀na ìṣèbéèrè 

Bamgbose (1990) ṣàlàyé pé ọ̀na tí a fi máa ń ṣe ìbéèrè ni kí a lo wúnrẹ̀ ìbéèrè nínú gbólóhùn. Àwọn 

atọ́na gbolohùn tí a fi máa ń ṣe ìbéèrè ni ṣé, ǹjẹ́, ṣèbí/ṣebí. A máa n lo ṣe àti ǹjẹ́ fún ìbéèrè bẹ́ẹ̀ 

ni/bẹ́ẹ̀ kọ́. 

 

Ìbéèrè jẹ́ ohun tí à ń lò látàrí àti gbá otítọ́ mú nípa ohun kan. Nínú gírámà, ìbéèrè jẹ́ ọ̀nà tí à ń gbà 

láti gba ìdáhùn. Ó kéré tán ọ̀rọ̀ ìṣe kan gbọ́dọ̀ wà nínú gbólóhùn ìbéèrè. Ọ̀pọ̀lọpọ̀ awọn onímọ̀ èdè 

Yorùbá ni í ti fi èròǹgbà wọn hàn nípa ọ̀nà ìṣèbéèrè èdè Yorùbá  

 

Ọ̀nà ìṣèbéèrè àti oríṣiríṣi irinṣẹ́ ìtújáde ti pe àkíyèsí àwọn ọ̀jọ̀gbọ́m ní èdè Yorùbá láti ṣiṣẹ́ lórí ọ̀nà 

ìṣèbéèrèYorùbá àjùmọ̀lò àti àwọn ẹ̀ka èdè rẹ̀ ṣùgbọ́n sí ìmọ̀ olùwádìí kò tíì sí iṣẹ́ lórí ọ̀nà ìṣèbéèrè 

ní ìpèdè Ìjerò. Nínú ìwádìí yìí ó fihàn pé atọ́ka ìbéèrè bẹ́ẹ̀ ni/bẹ́ẹ̀kọ́ ní ìpèdè Ìjerò àti Mọ̀bà ni ṣé. 

 

Àwọn ọ̀jọ̀gbọ́n ti ṣe ìwádìí lórí ọ̀nà ìṣèbéèrè Yorùbá àjùmọ̀lò àti àwọn ẹ̀ka èdè rẹ̀ bíi Àwórì, Èkìtì, 

Ìkálẹ̀, Ìgbómìnà, Mọ̀bà, àti Owé (Adeoye, 2019). Wọ́n ti fi ìdí rọ́ múlẹ̀ pé ọ̀nà ìṣèbéèrè ní èdè 

Yorùbá pín sí ọ̀nà méjì: bẹ́ẹ̀ ni/bẹ́ẹ̀ kọ́ àti ìbéèrè onídáhùn. Àwọn méjèèjì ni ó yàtọ̀ sí ara wọn ní 

ìlànà síńtáàsì àti sẹ́máńtíìkì. Gẹ́gẹ́ bí wọ́n ti ṣàlàyé, ìbéèrè bẹ́ẹ̀ ni/bẹ́ẹ̀ kọ́ máa ń mú ìdáhùn bẹ́ẹ̀ 

ni/bẹ́ẹ̀ kọ́ wá. Ní ìdàkejì, ìbéèrè ajẹmáyọlò   máa ń fẹ́ ìdáhùn tó gbòòrò.  

 

Ní àfikún, Bamgbose (1990) ní lílo ìlànà síńtáàsì pín  ìbéèrè bẹ́ẹ̀ ni/bẹ́ẹ̀ kọ́ Yorùbá sí mẹ́ta: aṣàfihàn 

gbólóhùn, aṣàpọ́nlé gbólóhùn àti àkànpọ̀ gbólóhùn. Ó tẹ̀síwájú láti pín ìbéèrè ajẹmáyọlò sí ọ̀nà 

mẹ́ta àwọn ni: : ọ̀rọ̀-orúkọ, ọ̀rọ̀-àpọ́nlé àti ọ̀rọ̀-ìṣe.. Ní ìbámu, Ajíbóyè (2013) ṣe àgbéyẹ̀wò 

sẹ́máńtíìkì atọ́ka ìbéèrè bẹ́ẹ̀ ni/bẹ́ẹ̀ kọ́, ó sì pín wọn si ọ̀nà márùn ún. 

 

2. Gbólóhùn àkíyèsí alátẹnumọ́ ní ìpèdè Ìjerò àti Mọ̀bà 

Ní abala yìí ni a óò ti mẹ́nu ba bí ẹ̀ka èdè Ìjerò àti Mọ̀bà ṣe ń ṣe ìtẹnumọ́ ní agbègbè kóówá wọn, 

a óò yẹ ìjọra àti ìyàtọ̀ tí ó wà láàárín gbólóhùn àkíyèsí alátẹnumọ̀ àwọn ẹ̀ka èdè méjèèjì wò.   

 

2.1. Gbólóhùn àkíyèsí alátẹnumọ́ ní Ìjerò 

Gẹ́gẹ́ bí a ti mọ̀ ṣáájú pé atọ́ka gbólóhùn ìpèdè àkíyèsí alátẹnumọ́ ẹ̀ka èdè Èkìtì ni ni, li àti ki gẹ́gẹ́ 

bí àwọn onímọ̀ bíi Abíọ́dún, Olúmúyiwa àti bẹ́ẹ̀ bẹ́ẹ̀ tí ó ti ṣe ìwádìí ti ṣàlàyé. Kò tíì sí ìwádií kan 

pàtó lórí ìpèdè ìpèdè Ìjerò, atọ́ka ìtẹnumọ́ ní ẹ̀ka èdè yìí ni ni àti li. ìpèdè yìí máa ń ṣe ìtẹnumọ́ fún 

olùwà, àbọ̀ àti ọ̀rọ̀ ìṣe bíi Yorùbá àjùmọ̀lò. Gé ̣́gé ̣́ bí ó ti hàn nínú àpẹẹrẹ ìsàle ̣́̀  yìí. 

 

  Yorùbá    Ìjerò 

(1) a. Adé ni ó ra aṣọ Adé lí ra aṣọ 

     b. Iṣu ni Bádé jẹ Uṣu ni Bádé jẹ 

 d. Mímú ni Ọpẹ́ mú ọ̀bẹ Mímú ní Ọpẹ́ mú ọ̀bẹ 

   

A ṣe àkíyèsí pé ìpèdè Ìjerò máa ń ṣe ìtẹnumọ́ nínú èdè wọn bíi Yorùbá àjùmọ̀lò. Wọn máa ń ṣe 

ìtẹnumọ́ fún olùwà, àbọ̀ àti ọ̀rọ̀ ìṣe. Ní àpẹẹrẹ (1) ni a ti ri pé ó ṣeéṣe láti ṣe ìtẹnumọ́ nínú ẹ̀ka èdè 

Ìjerò. Àkiyèsí mi ni pe atọ́ka ìtẹnumọ́ fún olùwà ni li nígbà tí atọ́ka ìtẹnumọ́ fún àbọ̀ àti ọ̀rọ̀ ìṣe jẹ́ 

ni bíi ti Yorùbá àjùmọ̀lò. Ọ̀rọ̀ arọ́pò orúkọ ẹni kejì tí ó ń jẹyọ lẹ́yìn atọ́ka ìtẹnumọ́ olùwà ní Yorùbá 

àjùmọ̀lò kò sí nínú ẹ̀ka èdè Ìjerò bí a ṣe ri níàpẹẹrẹ  

Itẹnumọ́ olùwà 

(2) a. Bádé jẹ uṣu 

   b. Bádé li jẹ uṣu 

   

Ìtẹnumọ́ àbọ̀ 

(3) a. Ọpẹ́  mú  ọ̀bẹ  

 b. Ọ̀bẹ ni Ọpẹ́ mú 

 

Ọ̀rọ̀ arọ́pò orúkọ ẹni kejì tí ó ń jẹyọ lẹ́yìn atọ́ka ìtẹnumọ́ olùwà ní Yorùbá àjùmọ̀lò kò sí nínú ẹ̀ka 

èdè Ìjerò. Fún àpẹẹrẹ 

  

  Yorùbá    Ìjerò 

(4) a. Kọ́lá ní ó san owó  Kọ́lá lí san eó 

 b. Adé ni ó fa omi   Adé ní fa omi 

 

2.2. Gbólóhùn àkiyèsí alátẹnumọ́ ìpèdè Mọ̀bà 

Ajiboye (2006) ṣàlàyé pé ẹ̀ka èdè Mọ̀bà àti Yorùbá àjùmọ́lo ní ìjọra púpọ̀. Àhunpọ̀ gbólóhùn 

àkíyèsí alátẹnumọ́ ẹ̀ka èdè Mọ̀bà àti Yorùbá àjùmọ̀lo jọ ara wọn lọ́pọ̀lọpọ̀, ní pàtó, ọ̀rọ̀ tí a fẹ́ ṣe 

ìtẹnumọ́ fún ni ó máa ń wà ní iwájú gbólóhùn nínú èdè méjèèjì tí atọ́ka ìtẹnumọ́ yóò tẹ̀lée nínú 

gbólóhùn. Ẹ̀ka èdè Mọ̀bà náà máa ń ṣe ìtẹnumọ́ fún olùwà, àbọ̀ àti ọ̀rọ̀ ìṣe bí a ṣe ri nínú àpẹẹrẹ 

wọ̀nyí:  

  Yorùbá Mọ̀bà 

(5) a. Bádé ni ó jẹ iṣu Bádé lẹẹ̀ jẹ uṣu 

 b. Iṣu ni Bádé jẹ Uṣu ni Bádé jẹ 

 d. Jíjẹ ni Bádé jẹ iṣu Jẹ́jẹ ni Bádé jẹ uṣu 

 

Àwọn àpẹẹrẹ òkè wọ̀nyí fihàn pé ẹ̀ka èdè Mọ̀bà náà máa ń ṣe ìtẹnumọ́ gbólóhùn gẹ́gẹ́ bíi ti Yorùbá 

àjùmọ̀lò. Apẹẹrẹ (5a) fi ìtẹnumọ́ olùwà nínú gbólóhùn hàn, nìgbà ti (5b-d) fihàn pé ìtẹnumọ́ olùwà 

àti àbọ máa ń wáyé nínú ẹ̀ka èdè Mọ̀bà. 

 

(6) a.  Bádé lẹẹ  jẹ  uṣu  

b.  Adé  lẹẹ   ra aṣọ  

    

3. Ìjọra tí ó wà láàárín gbólóhùn àkíyèsí alátẹnumọ́ ẹ̀ka èdè Ìjerò àti Mọ̀bà 

Gẹ́gẹ́ bí ó ti wà nínú àwọn èdè àti ẹ̀ka èdè àgbáyé, ẹ̀ka èdè Ìjerò àti Mọ̀bà ní ìjọra díẹ̀ tí a ṣe àkíyèsí 

nínú ìwádìí yìí. Nínú àwọn ípèdè kan, wọ́n máa ń lo atọ́ka ni bíi Yorùbá àjùmọ̀lò. Èyí máa ń wáyé 

nígbà tí àwọn ìpèdè méjèèjì bá ṣe ìtẹnumọ́ fún àbọ̀ àti ọ́rọ́ ìṣe gẹ́gẹ́ bí àpẹẹrẹ ìsàlẹ̀ yìí. Bákan náà, 

ìwádìí fihàn pé àwọn méjèèjì lè lo li gẹ́gẹ́ bí atọ́ka ìtẹnumọ́ nínú àwọn ìpèdè mìíràn 

 

(7)  Ìjerò   Mọ̀bà     

a. Aso ni Bola ọ̀  Aso ni Bola ọ̀ 

b. Uṣu lAade jẹ  Uṣu lAade jẹ 

 

3.1. Ìyàtọ̀ tí ó wà láàárín gbólóhùn àkíyèsí alátẹnumọ́ ìpèdè Ìjerò àti Mọ̀bà 

Tibi tire ni a dá ilé ayé, kò sí ohun ti ó ní ìhà ti ó dára tí kò ní ìhà búburú, bákan náà ni ó rí fún 

gbólóhùn àkíyèsí alátẹnumọ́ ìpèdè Ìjerò àti Mọ̀bà. A ti ṣe àyẹ̀wò ìjọra tí àwọn ìpèdè méjèèjì ní nípa 

ṣíṣe ìtẹnumọ́, dandan ni kí a ṣe àyẹ̀wò nípa ìyàtọ̀ tí ó wà láàárin àwọn ìpèdè méjèèji pẹ̀lú. Gẹ́gẹ́ bí 

a ti mọ̀ pé ìyàtọ̀ máa ń wà láàárín èdè méjì lágbàáyé bẹ́ẹ̀ gẹ́gẹ́ ni ìyàtọ̀ wà láàárín gbólóhùn àkíyèsí 

alátẹnumọ́ àwọn ìpèdè méjèèjì tí à ń gbé yẹ̀wò. 

 

  Ìjerò Mọ̀bà 

(8) a. Bádé lí jẹ uṣu Bádé lẹẹ̀ jẹ uṣu 

 b. Uṣu li Adé jẹ Uṣu li Adé jẹ 

 d. Ọpẹ́ ní mú ọ̀bẹ Ọpẹ́ lẹẹ̀ mú ọ̀bẹ 

   

Àpẹẹrẹ òkè yìí fi ìyàtọ̀ láàárín àwọn ẹ̀ka èdè tí a ń gbé yẹ̀wò hàn. (8a) fihàn pé Ìjerò máa ń lo li 

gẹ́gẹ́ bí atọ́ka ìtẹnumọ́ ní àwọn ìpèdè kan nígbà tí Mọ̀bà ń lo lẹẹ̀ ní irú ìpèdè bẹ́ẹ̀ nítorí pé wọn kò 

jìnnà sí ara wọn. (8d) fihàn pé Ìjerò máa ń lo ni gẹ́gẹ́ bí atọ́ka ìtẹnumọ́ nínú àwọn ìpèdè kan nígbà 

tí Mọ̀bà máa ń lo lẹẹ̀ bi atọ̀ka ìtẹnumọ̀ ní irú ìpèdè kan náà. 

 

4. Ọ̀nà Ìṣèbéèrè ní ìpèdè Ìjerò àti Mọ̀bà  

Ní abẹ́ ìsọ̀rí yìí, a óò ṣe àgbéyẹ̀wò bí ẹ̀ka èdè Ìjerò àti Mọ̀bà ṣe ń ṣe ìbéèrè wọn. A óò fi atọ́ka ìbéèrè 

ẹ̀ka èdè méjèèjì hàn. A óò sì ṣe àgbéyẹ̀wò àwọn ìjọra àti ìyàtọ̀ tí ó wà láàárín ìṣèbéèrè ẹ̀ka èdè 

méjèèjì. Àkíyèsí wa yóò dá lórí ìbéèrè bẹ́ẹ̀ ni/bẹ́ẹ̀ kọ́ àti ìbéèrè onídahùn alálàyé. 

 

4.1. Ìbéèrè bẹ́ẹ̀ ni-bẹ́ẹ̀ kọ́ ní ẹ̀ka èdè Ìjerò 

Ní òye tèmi, kò tí ì  sí iṣẹ́ tààrà lóri bí ìpèdè Ìjerò ṣe ń ṣe ìbéèrè bẹ́ẹ̀ ni/bẹ́ẹ̀ kọ́. Gẹ́gẹ́ bí àwọn ẹ̀ka 

èdè Èkìtì ìyókù Ìjerò máa ń lo ṣé gẹ́gẹ́ bí atọ́ka ìbéèrè bẹ́ẹ̀ ni/bẹ́ẹ̀ kọ́ bí àpẹẹrẹ:   

 

  Ìjerò   Yorùbá 

(9) a. Ṣe Olú ti dé?   Ṣé Olú ti dé? 

 b. Ṣé àbo rẹ́ á?  Ǹjẹ́ àbúrò rẹ  wá? 

 d. Ṣe ọmọ̀ rẹ í lúlé?  Àbí ọmọ rẹ ń bẹ nílé? 

   

Ní (9a) a lo atọ́ka ìbéèrè ṣé bíi Yorùbá àjùmọ̀lò nígbà ti (9b) lo ṣé dípò ǹjẹ́. Bákan náà ni (9d) lo ṣé 

dípò àbí. Ìwádìí fihàn wá pé ṣé nìkan ni atọ́ka ìbéèrè bẹ́ẹ̀ ni-bẹ́ẹ̀ kọ́ ní Ìjerò. 

 

4.2. Ìbéèrè bẹ́ẹ̀ ni/bẹ́ẹ̀ kọ́ ní ẹ̀ka èdè Mọ̀bà 

Lábẹ́ ìsọ̀rí yìí ni a óò ti ṣe àgbéyẹ̀wò atọ́ka ìbéèrè bẹ́ẹ̀ ni/bẹ́ẹ̀ kọ́ fún ẹ̀ka èdè Mọ̀bà. Àwọn àpẹẹrẹ 

ìsalẹ̀ yìí fi bí ìpèdè Mọ̀bà ṣe ń ṣe ìbéèrè bẹ́ẹ̀ ni/bẹ́ẹ̀ kọ́. 

 

  Mọ̀bà   Yorùbá 

(10) a. Ṣé Olú ti dé?   Ṣé Olú ti de?) 

 b. Ṣé Adé ti jẹun?  Ǹjẹ́ àbúrò rẹ  wá? 

 d. Àbí ọmọ̀ rẹ í lúlé? Àbí ọmọ rẹ ń bẹ nílé? 

   

Ní (10a) a lo ṣé bíi ti Yorùbá àjùmọ̀lò nígbà tí (10b) ṣe àmúlo ṣe dípò ǹjẹ́ tí Yorùbá àjùmọ̀lò ń lò. 

Bákan náà ni (10d) ń lo àbí bíi ti Yorùbá àjùmọ̀lò bí ati rí i nínú àpẹẹrẹ tí ó wà ní òkè yìí. 

 

4.3. Ìjọra láàárín ìbéèrè bẹ́ẹ̀ ni/bẹ́ẹ̀ kọ́ ẹ̀ka èdè Ìjerò àti Mọ̀bà 

Ìwádìí fi hàn wá pé àwọn ìpèdè kan wà tí Ìjerò àti Mọ̀bà ti jọ ara wọn ní ṣíṣe ìbéèrè bẹ́ẹ̀ ni/bẹ́ẹ̀ kọ́. 

Atọ́ka ìbéèrè ṣé ni àwọn méjèèjì sáábà máa ń lò bí a ti rí i ní àpẹẹrẹ ìsàlẹ̀ yìí. 

  Ìjero   Mọ̀bà 

(11) a. Ṣé Olú ti dé?  Ṣé Olú ti dé? 

b. Ṣé èyé mi ti jí? Ṣé èyé èmi à ti jí? 

 

4.4. Ìyàtọ̀  láàárín ìbéèrè bẹ́ẹ̀ ni/bẹ́ẹ̀ kọ́ ní ẹ̀ka èdè Ìjerò àti Mọ̀bà 

Bí a ti wo ìjọra àwọn ẹ̀ka èdè wọ̀nyí bákan náà ni a gbọ́dọ̀ yẹ ìyàtọ̀ wọn wò. Ìyàts díẹ̀ ló wà láàárín 

wọn gẹ́gẹ́ bía ti ri nínú àpẹẹrẹ ìsàlẹ̀ yìí. 

  Ìjerò   Mọ̀bà   

(12) a. Ṣí mi yọ́ọ̀ rí ọ  Ṣé mi ọọ̀ rí ọ 

 b. Ṣọ́ ọmọ rẹ í lúlé  Àbí ọmọ rẹ í lúlé 

 

Ní (12a), ó hàn gbangba pé ní àwọn ìpedè kan , Ìjerò ń lo ‘ṣí’ nígbà tí Mọ̀bà ń lo ṣé. Bákan náà ní 

àwọn ìpèdè kan, ìpàrójẹ máa ń wáyé ní ìpèdè Ìjerò nígbà tí àrànmọ́ máa wáyé ní irú ìpèdè kan náà 

ní ìpèdè Mọ̀bà. Síwájú síi, ní àwọn ìpèdè tí Ìjerò ti ń lo atọ́ka ìbéèrè ṣé Mọ̀bà ń lo àbí bíi ti Yorùbá 

àjùmọ̀lò. 

 

5. Ìbéèrè onídahùn alálàyé ní ìpèdè Ìjerò 

Ìbéèrè onídahùn alálàyé yàtọ̀ sí ìbéèrè bẹ́ẹ̀ ni/bẹ́ẹ̀ kọ́ ní ti pé ó fẹ́ kí a ṣe ẹ̀kúnrẹ́rẹ́ àlàyé lórí ìdáhùn 

ìbéèrè. 6 ìpèdè Ìjerò gẹ́gẹ́ bí àwọn èdè mìíràn ní àwọn atọ́ka ìbéèrè onídahùn alálàyé tiwọn, Ìjerò 

ń lo wúnrẹ̀n ìbéèrè mẹ́fà ọ̀tọ̀ọ̀tọ̀ gẹ́gẹ́ bí aṣèwádìí ti fi idí rẹ̀ múlẹ̀, àwọn ni yèsí, koọ̀, èwo, ibo, èló, 

kíì gẹ́gẹ́  bí a ti ríi nínú àwọn àpẹẹrẹ ìsàlẹ̀ wọ̀nyí. 

 

(13) a. Yèsí àba rẹ nílẹ̀ í? 

         b.             Kọọ̀ jẹ sùn lánàá? 

         d.             Èwo ni kée mú? 

         e.             Ibo lọ ti í bọ̀? 

         ẹ.             Èló síi ni ata? 

  f. Kíì ṣẹlẹ̀? 

 

5.1. Ìbéèrè onídahùn alálàyé ní ìpèdè Mọ̀bà 

Bí a bá wo ẹ̀ka ède tí à ń sọ̀rọ̀ nípa rẹ̀ yìí, a ṣe àkíyèsí pé ó yàtọ̀ díẹ̀ í àwọn ẹ̀ka èdè àárín gbùngbùn 

Yorùbá ìyókù. Ìwádií yìí fi hàn pé Mọ̀bà ní atọ́ka ìbéèrè ajẹmáyọlò gẹ́gẹ́ bí àwọn ẹ̀ka èdè Yorùbá 

ìyókù. ìpèdè Mọ̀bà ní atọ̀ka ìbéèrè ajẹmáyọlò mẹ́fà tí wọ́n jẹ́ ìsí, èló, kabi, kọọ̀, èwo, àti kẹ́ẹ̀, bí a 

ti ri ní àpẹẹrẹ ìsàlẹ̀ wọ̀nyí. 

 

(14) a Ìsí àba  rẹ nílẹ̀ í 

 b. Kọọ̀ jẹ sùn li àná 

 d. Kàá bọọ̀ tií bọ̀ 

 e. Èló li ata 

 ẹ. Èwo ni kée mú 

 f. Kẹ́ẹ̀ ṣẹlẹ̀ 

 

5.2. Ìjọra láàárín ìbéèrè onídahùn alálàyé ní ìpèdè Ìjerò àti Mọ̀bà 

Àwọn ìjọra tí ó ṣúyọ nínú ìbéèrè onídahùn alálàyé ìpèdè Ìjerò àti Mọ̀bà nìwọ̀nyí. Ní àwọn ìpèdè 

kan, wọ́n máa ń lo atọ́ka ìbéèrè onídahùn kan náà gẹ́gẹ́ bí ó ṣe hàn ní àpẹẹrẹ ìsàlẹ̀ yìí. 

(15)   Ìjerò   Mọ̀bà 

a.  Kọ ọ̀ jẹ sùn lanàá Kọ ọ̀ jẹ sùn lanàá 

b.  Èwo ni kée mú  Èwo ni kée mú 

 

5.3. Ìyàtọ̀ láàárín ìbéèrè ajẹmáyọlò ẹ̀ka èdè Ìjerò àti Mọ̀bà 

Gẹ́gẹ́ bí ó ti wà ní àwọn ẹ̀ka èdè àgbáyé ìyókù,àwọn ẹ̀ka èdè méjèèjì yìí yàtọ̀ sí ara wọn ní ọ̀pọ̀lọpọ̀ 

ọ̀nà bí ó ti hàn ní àtẹ ìsàlẹ̀ yìí. 

 

(16)  Ìjerò   Mọ̀bà 

a. Ibo lọ ti í bọ̀  kàá bọọ̀ ti í bọ̀ 

b. Kíì ṣẹlẹ̀   Kẹ́ẹ̀ ṣẹlẹ̀ 

      

6. Ìgúnlẹ̀  

Nínú ìwádìí yìí, a ti ṣe àgbéyẹ̀wò gbólóhùn àkíyèdí alátẹnumọ́ àti ọ̀nà ìṣèbéèrè ẹ̀ka èdè Ìjerò àti 

Mọ̀bà. Èyí sì ti fihàn bí àwọn ìpèdè méjèèjì ti a gbéyẹ̀wò ṣe ń ṣe ìtẹnumọ́ àti ọ̀nà ìṣèbéèrè wọnj, 

bẹ́ẹ̀ ni a ti mọ̀ pé àwọn ìpèdè méjèèjì ni wọ́n ní ìyàtọ̀ àti ìjọra ní gbólóhùn àkíyèsí alátẹnumọ́ àti 

ọ̀nà íṣèbéèrè.      

